
દોહરા.



પ્રીત કરે પરનારની, કેવલ જાએ પ્રાણ;

લેશે અંત પરનારનો, તેનું નામ અજાણ. ૫૯૯

નારી કહેશે ફૂટડી, તેને રુઠ્યો દૈવ;

પરનારીની પ્રીતથી, જાશે સુખ સદૈવ. ૬૦૦

ચતુર હોય તો ચેતજો, એક ઘડીનું સુખ;

પરનારીના ભોગથી, લક્ષ કોટિધા દુઃખ. ૬૦૧

પરનારી પાળીથકી, ભુંડી જાણો એહ;

ક્ષણું ક્ષણું કાયા કાંપશે, સદૈવ દમશે દેહ. ૬૦૨

પરસ્ત્રી દીઠે દુઃખ છે, ખોય છે ખેદે જીવ;

પરસ્ત્રી કેરી પ્રીત કરે, જાણે રૂઠ્યો શિવ. ૬૦૩

આ લોકે અતિ દુઃખ છે, પરલોકે બહુ પીડ;

નારી નરકની ખાણ છે, કોટિ લક્ષધા કીડ. ૬૦૪

પરનારી નિરખી નહીં, તે જીત્યો સંસાર;

જોગી જન તે તો ખરો, ઉતર્યો તે ભવપાર. ૬૦૫



ચોપાઈ.



રાવણે દશમુખ કીધાં ત્યાજ, ખોયું લંકાગઢનું રાજ;

સ્ત્રીથી ખાંપણ લગી ચંદ્ર, સહસ્ત્ર ભગ પામ્યો આપે ઈંદ્ર. ૬૦૬

સ્ત્રીથી કૌરવો શોયે શમ્યા, સ્ત્રીથી પાંડવ વનમાં ભમ્યા;

સ્ત્રીથી કીચક હોડે હણ્યા, સ્ત્રીથી દુઃખ પામ્યા નર ઘણા. ૬૦૭

સ્ત્રીસંગથી થયા એ હાલ, સ્ત્રીસંગથી આવેરે કાળ;

પરનારી તે જીવનો કાળ, માથે મૂકે જૂઠું આળ. ૬૦૮

સ્ત્રીને તો પગે લાગીએ, મૂકી માન દૂરથી ભાગિયે;

સ્ત્રી તે આદ્યશક્તિ કહેવાય, અજિત એ જિતી નવ જાય. ૬૦૯

સ્ત્રી ખાણ રત્નાકરતણી, સ્ત્રી બળવંત અતીશે ઘણી;

સૃષ્ટિનું મંડાણ સ્ત્રીથી હોય, તેમાં સંદેહ ન રાખો કોય. ૬૧૦

ઘણાક ગુણ સ્ત્રીમાંહે હોય, નારી જિતી શકે ન કોય;

નિર્ગોખ ને વિક્રમ રાય, તે પરદુઃખભંજન કહેવાય. ૬૧૧

ભોજરાજ જેવો ભડ ભૂપ, સકળ સૃષ્ટિ રામાથી રુપ;

કર્ણ વિકર્ણ યુધિષ્ઠિર જોય, જનક સરખા જુવતિથી હોય. ૬૧૨

